
Gobernuak plan bat bultzatuko du langile publikoek beren lanpostuetan jasaten dituzten erasoei erantzuna emateko

2006. urtearen amaieran lantzen hasi zen dokumentua Caballero kontseilariak aurkeztu du prentsaurreko batean

Asteartea, 2008ko apirilaren 22a.  Nafarroako Gobernuko lehendakariorde eta Lehendakaritza, Justizia eta Barne kontseilari Javier Caballero Martínezek lanpostuan jasaten diren kanpoko erasoen aurkako prebentzio eta ekintza plan orokor bat abiaraztea onetsi du, Foru Komunitateko Administrazioaren eta haren erakunde autonomoen zerbitzuko langile guztiei zuzenduta. 

Arrisku berezia duten taldeak identifikatzeaz gain, arazoa jasaten dutenei osasun laguntza eta abokatuarena bermatzen die, bai eta gertatutakoa ikertzea ere. Era berean, beste zenbait konpromiso ere hartzen ditu, besteak beste,  langileei prebentzio neurrien arloan prestakuntza ematea, erasoak erregistratzea eta herritarrak kontzientziatzeko kanpainak sustatzea erabiltzaileen eskubide eta betebeharren inguruan.

Caballero kontseilariak prentsaurreko batean aurkeztu du plana, Foru Komunitateko Administrazioaren eta haren erakunde autonomoen Segurtasun eta Osasuneko Koordinazio Batzordeak aho batez oniritzia eman ondoren. 2006ko urrian, batzorde horretan hiru lan-talde eratu ziren, Gobernuko eta sindikatuetako ordezkariek eta teknikariek osatuak, egoera aztertzeko administrazioak, laneko arriskuen ondorioetarako, dituen hiru esparruetan: Osasunbidea-Nafarroako Osasun Zerbitzua, Hezkuntza Departamentua eta Administrazio Erroa. 

Erasoen eraginari eta dauden segurtasun sistemei buruzko ikerketaren emaitzak eta prebentzio neurrien proposamenak honakoek azaldu dituzte prentsaurrekoan: José Maria Ayerra Lazcanok, Osasunbidea-Nafarroako Osasun Zerbitzuko Giza Baliabideen zuzendariak; Francisco Javier Esparza Sánchezek, Hezkuntza Departamentuko Ikuskapen eta Zerbitzuen zuzendari nagusiak; eta Gregorio Eguílaz Gogorzak, Lehendakaritza, Justizia eta Barne Departamentuko Funtzio Publikoaren zuzendari nagusiak.
 Laneko indarkeria langileen osasuna eta segurtasunerako arriskua da, zabaltzen ari dena, bereziki laguntza izaera duten zerbitzu publikoetan edo erabiltzaileekin harreman zuzen eta etengabea duten lanpostuetan. Plan Orokorraren arabera, mehatxua da, halaber, antolakundeen eraginkortasunerako eta arrakastarako. 

Dokumentu honen bitartez, Nafarroako Gobernuak bere gain hartu du laneko arriskuen faktoreen desagerpena, prebentzioa eta kontrola lortzeko baldintzak sortzeko konpromisoa, hainbat alderdi aintzat hartuta, oinarrizkoenetatik hasita, hau da, indarkeria ekintza oro esplizituki arbuiatzea, biktimei babesa ematea eta gertaera hauen aurrean prebentzioa eta zaintza ezartzea, desagerrarazteko, ondorioak ahalik eta txikienak izan daitezen eta jarduerak lehenbailehen jarraitzea bermatze aldera.  

Prebentzio eta ekintza sistema 

Foru Komunitateko Administrazioaren eta haren erakunde autonomoen esparru bakoitza arduratuko da Plan Orokorra garatzeaz, eta horretarako oinarrizko ildoak betearaziko dituzten tokian tokiko ekintzak zehaztuko ditu. 

Prebentzio eta ekintza sistemaren helburuak bost dira: arrisku taldeak identifikatzea; arriskuak ebaluatzea eta prebentzio jarduera berariazkoak programatzea langileek jakin dezaten noiz egon daitezkeen arrisku egoera batean, haiek egiten dutenaren ondorioak eta hartu beharreko neurriak; langileen eta erabiltzaileen arteko tentsio eta gatazka egoerei aurrea hartu; profesionalak, erabiltzaileak eta ondasunak erasoetatik babestea; eta erasoa jasaten duten langileei osasun laguntza –fisikoa eta psikikoa- eta abokatuarena bermatzea, bai eta gertatutakoa ikertzea ere. 

Beste helburu batzuk dira, berriz, garrantzia ematea erasoen berri eman eta erregistratzeari, arriskua sortzen duten jarduketen aldaketa proposatzea eta zenbait motatako prebentzio neurriak hartzea baloratzea (azpiegiturak eta lan prozedurak egokitzea lanerako esparru seguruak lortzeko, segurtasun agenteak edo zinpeko zaindariak kontratatzea, zaintzako kamerak edo alarmak paratzea etab.). Orobat, gatazkak bideratzeko bide etikoak bultzatzeko asmoa dago, bi aldeek onartutako bitartekaritzaz baliatuz, eta beharrezkotzat jotzen da segurtasun kidegoekin koordinatu eta elkarlanean aritzeko mekanismoak sortzea. 

Plan Orokorrak antolaketaren egiturako maila desberdinek bere gain hartu behar duten inplikazioa zehazten du. Esate baterako, zuzendari nagusiak eta erakunde autonomoetako zuzendaritzetako arduradunak planaren zabalkundeaz  eta prebentzioaren arloan informazioa eta prestakuntza laguntzeaz arduratuko dira; zentroetako eta giza baliabideen zuzendariak edo unitate arduradunak, berriz, gatazka egoeretarako prestakuntza berariazkoaz, kasuan kasuko zentroan gertatutako erasoei buruzko txostenak egiteaz, gatazkak bideratzen eta gertatutakoa ikertzen laguntzeaz eta prebentzio neurriak ezartzeaz, besteak beste.  

Zerbitzu juridikoek informazioa emanen diete langileei haien eskubideez eta balizko ekintza bideei buruz, abokatuen laguntza eta gatazkak bideratzeko  aholkularitza emateaz gain. Prebentzio zerbitzuek indarkeriazko gertaerak erregistratu eta ikertu beharko dituzte. 

Erasoa jasandako langileek, haien zuzeneko arduradunarekin batera, erasoen erregistro orri bat bete beharko dute, eta gero zentroko zuzendaritzara eta beren lan esparruko prebentzio zerbitzura igorri. Laguntza psikologikoa eta juridikoa edo aholkularitza jaso ahal izanen dute, gertaera motaren arabera, batez ere biktimak erabaki baldin badu salatzea eraso fisikoak, askatasunaren kontrako delituak edo faltak (mehatxuak eta hertsapenak) edo ohorearen kontrakoak (irainak). Alderdi hauei buruz, orientabide juridikoak bilduko dituen gida bat argitaratuko da. Legezko defentsa edo ordezkatzea kontseilariek edo zuzendari nagusiek proposatuta emanen da. Administrazioak hartuko ditu bere kargu langile publikoei kasu zehatz batzuetan eragindako kalte materialak. 

Osasunbidea-Nafarroako Osasun Zerbitzua

Osasunbidea-Nafarroako Osasun Zerbitzuan, 2005etik hona erasoen jakinarazpenen kopuruak gora egin duela ikusi da. Eraso fisiko gehienak buru osasuneko zentro edo zerbitzuetan gertatzen dira eta, jakina, erizainek edo erizaintzako laguntzaileek jasaten dituzte. 

Erasoak jakinarazten direnak baino gehiago direla jabeturik, 2003tik 2006ko azarora, hau da, ikerketa egin zen datara arte, laneko arriskuen prebentzio zerbitzuek 81 jakinarazpen jaso zituzten (12 2003an, 13 2004an, 29 2005ean eta 27 2006an), eta horietatik 42 eraso fisikoak izan ziren –guztiak, bat izan ezik, buru osasuneko zentroetan gertatuak-, 35 ahozkoak eta gainerako biak nahasian edo eraikinen kontrako kalteak. 

Zentroz zentro aztertuta, 23 Nafarroako Ospitalean gertatu ziren (22 psikiatrian) eta 30 buru osasuneko erietxeetan, baina beste zentro eta zerbitzu batzuetan ere (larrialdiak, sukaldea, hemodialisia, sarrera edo errehabilitazioa). Lanpostuen arabera, aldiz, 30 eraso erizaintzako laguntzaileek jasan zituzten, 30 OLTek; 7 sendagileek; eta 4, psikiatrek, baina badira ere zaindariak, erizaintzako buruak, gizarte langileak edo mantentze lanetako langileak. 

Azterketa egiten ari zen bitartean, lan-taldeak informazio eta kontzientziazio kanpaina bat sustatu zuen, Osasunbidea-Nafarroako Osasun Zerbitzuko arduradun eta langile guztiengana iritsi zena.

“Jokabide iraingarriak” Hezkuntzan

Hezkuntza esparruko lan-taldeak – ez ditu kontuan hartzen unibertsitatez kanpoko irakaskuntzako langileak- 2007. urtearen hasieran egindako inkesta baten emaitzak jaso ditu; erregistratutako 7.173 irakasleetatik %48k hartu zuen parte inkesta horretan. 

Jokabide iraingarriak dira irakasleek gehien jasaten duten kanpoko indarkeria mota, %16,4k. %1ek adierazi zuen noizbait zeharkako erasoak jasan izana; %2k eraso fisikoak, %3,2k jabetzaren kontrako erasoak, eta %7k ahozko edo idatzizko mehatxuak. Kontatutako horiek honela sailkatu dira: 613 egoera jokabide iraingarrien multzokoak dira; 269, jabetzaren kontrako erasoak; 242, ahozko nahiz idatzizko mehatxuak; 84, eraso fisikoak; eta 35 zeharkako erasoak. Erasotzaileei dagokienez, berriz, gehienak ikasleak dira, ikerketa honen arabera. Gizonezkoek maizago pairatzen dituzte kanpoko indarkeriazko egoerak emakumezkoek baino.

Ikastetxe motari dagokionez, berriz, -itundua edo ez- ez dago alde handirik, baina eraso gehienak Derrigorrezko Bigarren Hezkuntzako Institutuetan D.B.H.I. (%29) eta Bigarren Hezkuntzako Institutuetan B.H.I. (%27) gertatuak dira. Administrazio eta zerbitzuetako langileak ere izan ziren azterketaren xede. 

Bestetik, 2004ko ikasturtetik 2007ko ikasturtera – otsailera arte-, Departamentuak indarkeriazko 23 gertaera erregistratu zituen - 10 2004-2005ean; 4 2005-2006ean; eta 9 aurreko ikasturteko erdialdera arte -, horietatik 16 herrietako ikastetxeetan gertatu ziren – %70 - eta 7 hirikoetan. Horrez gain, 9 eraso fisikoak izan ziren, 8 ahozko edo idatzizko mehatxuak, 4 jokabide iraingarriak, 1 jabetzaren kontrako erasoa eta 1 zeharkako erasoa. Guztietatik erdia baino gehiago (12) gurasoenak izan ziren, 8 ikasleenak eta 3 ikastetxetik kanpoko pertsonenak. %90etik gora ikastetxeetako irakasleen kontrakoak izan ziren. 

Kasuetako ia %70ean, departamentu barruan egindakoa aski izan da arazoa konpontzeko, eta gainerakoetan erasoa pairatutako langileek auzitegietara edo ordena publikoko indarretara jo dute. Araubide orokorreko ikastetxeetan (kontserbatorioak, arte, dantza edo hizkuntza eskoletan) ez da kanpoko indarkeria egoeraren berri eman, ez eta helduen hezkuntzako ikastetxeetan ere. 

Administrazio Erroa

Administrazio Erroan, eraso mota honek eragin txikiagoa du eta bi gertaeraren berri baizik ez dago, biak Toki Administrazioko Departamentuan, erregistroan behartsuak sartzeagatik; eta beste hiru Ekonomia eta Ogasun Departamentuan, Aurrekontu eta Diruzaintzako zerbitzuan. Kasu horietako batean, langileek Foruzaingoari hots egin zioten. 

2001eko urtarriletik 2006ko azarora, prebentzio zerbitzuek 16 lan istripu zenbatu zituzten, kanpoko erasoek eragindakoak, horien erdiak Gizarte Ongizatearen Departamentuaren menpeko zentroetan eta gainerakoak foruzainek jasandakoak. Era berean, Nafarroako Lan Osasunaren Institutuko osasun ikuskapeneko zerbitzuetan, enplegu bulego batean eta jarduera bat kontrolatzera joandako ingurumenzainek pairatutako mehatxuen eta irainen berri jaso dute 

